1916 Árbók Reykjavíkur:  Árið byrjaði með þíðu og blíðviðri, en með þrettánda brá til umhleypinga og rosa og hélzt það til mánaðarloka (meðalh. í jan. +0,3°). Mestallan þorrann og fram til góuloka var einmuna góð tíð og frostvæg. 24 marz gerði ofviðri af norðri, er hélzt í 4 daga, og hélzt upp frá því norðanátt til aprílloka en snjókoma var lítil (meðalhiti í febr. og marz –0,7°, í apríl +0,9°). Vorið var kalt og þurviðrasamt. Hér í Rvík var ekki hægt að stinga upp garða fyr en um krossmessu. Sumarið var mjög óþurkasamt allan fyrri hluta sláttar. Grasspretta var fremur góð, en hey hröktust mjög, einkum töður. Haustið var gott fram yfir veturnætur. Í byrjun nóvember fór að frjósa og geðri þá 10 daga frostakafla. Desember var kaldur og oft frostharður (meðalhiti –3,1°). 

1917 Árbók Reykjavíkur: Veðurfar fyrstu þrjá mánuði ársins var milt og snjóalög lítil. Meðalhiti í jan +0,8° C., í febr. +1,6° og í marz + 1°.). En viku af einmánuði brá til norðanáttar með frosthörkum. Um páskana voru harðneskjuhríðir. (Meðalhiti í apríl –0,6°.). Vorið var kalt og næðingasamt, en oftast snjólaust (sauðfé varð að gefa fram yfir krossmessu og kúm til Jónsmessu); spratt því jörð mjög seint vegna vorkuldanna. Sláttur byrjaði víðast hér syðra ekki fyr en með 14. viku sumars. Tún voru illa sprottin og töður hröktust vegna votviðra um túnaslátt; en útheyskapur varð með betra móti. Vetur gekk í garð í októberbyrjun (meðalhiti í október +0,5°) og mátti heita óslitin harðindaskorpa til jóla. Þá kom bati og árið kvaddi með blíðviðri. 

1918 Árbók Reykjavíkur:  Árið byrjaði með góðviðri og þíðu um land alt, en góða tíðin var skammvinn. Á þrettánda rak á ofsalegt norðanveður með grimdarfrosti. (Meðalhiti í janúar –7,3° C. Einstöku daga voru frosthörkurnar meiri en elztu menn rak minni til að hafa lifað, alt að –30° C.). Undir lok janúar batnaði tíðin. Febrúar var að vísu nokkuð harður (meðalhiti –0,5° C.), en í marz ágætistíð (meðalhiti +2,5° C.). Um mánaðarmótin marz-apríl gerði kuldakst með talsverðu frosti, en það stóð ekki lengi og úr því var bezta tíð fram yfir krossmessu. Eftir það versnaði tíðin og kom kyrkingur í grasvöxtinn. Sumarið var fremur kalt og grasbrestur mjög almennur, en hagstæð heyskapartíð og góð nýting bætti mjög úr. Þó urðu heyföng víðast helmingi minni en í meðalári. Haustið var kalt (mikil næturfrost um miðjan september) og hélzt kuldatíð til 10. nóv. en gæðatíð úr þvi til ársloka. ... Það er ekki ofmælt, að þetta ár færi ærið kuldalega af stað, Því að upp úr þrettánda kom hér harðindakafli með hörkufrosti og mikilli fannkomu, er hélzt að heita mátti óslitið í 15 daga. Allur Kollafjörður varð sem ein íshella og var gengið til Engeyjar og Viðeyjar. Á Reykjavíkurhöfn var ísinn svo þykkur, að skip urðu naumast höggvin eða söguð úr úr höfninni. Í bænum var tilfinnanlegur eldiviðarskortur og kol meðan fáanleg voru, í ógegndarverði (allt að 320 kr. hver smálest!). 

1919 Árbók Reykjavíkur: Framan af árinu var kuldatíð. Meðalhiti í janúar –0,9° C., í febrúar –1,0° og í marz –2,9°. En með einmánuði kom nokkur bati. Þó var vorið fremur kalt og því seingróið. Sumarið var mjög votviðrasamt, svo að heyskapur og fiskþurkur gekk fremur illa. Aftur var haustið yfirleitt gott.

1920 Árbók Reykjavíkur: Tíðarfarið frá nýári til sumarmála var óvenju erfitt. Í janúar voru sífeldir umhleypingar og kalsaveður (meðalhiti -3,7°); í febrúar var mikil snjókoma; frá 9.-20. febr. mátti heita óslitlið hríðaveður með miklu fannkingi og frosthörkum (meðalhiti –2,6°, um miðjan febrúar komst frost í –18° einn daginn). Í marz voru umhleypingar allan mánuðinn; skiftust á rigningar, hörkufrost og fannkoma (meðalhiti mánaðarins varð –1,3°). Hinn 5. apríl gerði hér norðangarð með frosti og fannkomu, er stóð í fulla viku og frá sumarkomu gerði aftur norðanbál með frosti og fjúki, er hélzt inn í maí (meðalhiti í apríl –0,3°). Vorið varð yfirhöfuð óvenjukalt og gróður með allra minnsta móti. Tré eða runnar í görðum tóku ekki að laufgast fyr en í maílok; þá fyrst var farið að setja í garða, enda varð uppskera af mjög skornum skammti. Um sumarið voru lengst af miklir óþurkar, svo heyskapur gekk illa, en haustið hlýtt og gott, þótt rigningasamt væri. 

